
Jaargang 7 – Uitgawe 12/2010 – Woensdag 31 Maart 2010 – ngkn@iway.na
Staak asb versending van Feldmuis




Teken my asb in op Feldmuis
	In hierdie uitgawe...

	1Geseënde Paasfees! 

1Mediaverklaring: Vermiste Emmanuel Haraseb 

2Nuwe kapèl vir huwelike op Heja Lodge 

2Só lyk die NG-eFamilie 

3Camp Setenghi nooi jou na die Ugab-terras 

3diePlan – ’n bekendstelling 

4Ons bid vir die wêreld 

4Sondag Onder die Kameelboom 

4teo.co.za 

4Giggel 

5In die volgende week verjaar hulle... 




Geseënde Paasfees!
	Klokkespel
(IL de Villiers)
Verrese Heiland,

die kerkklokke lui vanoggend anders.

Hulle is Paasklokke.

Hulle lui oor die vallei.

Hulle lui oor die stad.

Hulle lui oor die wêreld.

Die Here het opgestaan!

Ja, Hy het waarlik opgestaan!

Saam met Christene oor die wêreld,

al u kinders,

wil ek aanbid, Oorwinnaar!

Saam met die klokke wil ek juig

oor die wonder van ’n graf in ’n tuin

wat oopgegaan het om nooit weer toe te

gaan nie.

Daar’s ’n pad getrap deur die dal van die

dood.

U het dit uitgetrap.

U het bloedspore getrap.

Die pad gaan deur die dood

na die ewige lewe.

Ek gaan dié pad volg as U my roep.

Ek het saam met U opgestaan, Here

Jesus.

Hier binne-in my hart is dit al anders.

Ek was met U in aanraking.

U het my aangeraak.

Ek sal nooit sterf nie.

Want U leef!

U leef!

Ek juig oor U, Here Jesus.

Ek juig saam met die Paasklokke.

Ek juig in die môre,

oor ’n nuwe môre

wanneer die klokke nie sal ophou nie,

wat sal môre bly

en nooit aand word nie

(IL de Villiers)


Wynand stuur van​deesweek sy wens vir ’n geseënde Paasfees onder andere in die woorde van ’n gedig van wyle Izak de Villiers. Feldmuis ge​bruik graag dieselfde gedig om vir jou ’n geseënde Pase toe te bid...

Mediaverklaring: Vermiste Emmanuel Haraseb
Die NG Kerk in Namibia het met leedwese daarvan verneem dat Emmanuel Haraseb, een van die deelnemers aan die Wildernis Terapie program, verlede Donderdag vermis geraak het in die Namib Naukluft. 
Ons betuig weer ons opregte meelewing met sy moeder, Mev E Rooi en sy vader mnr Seth Haraseb. Die Wildernis Terapie program is ontwerp om kwesbare kinders en kinders wat gedragsprobleme ondervind te help met persoonlike groei. Dit is ‘n intensiewe veld-ervaring gekombineer met groep- en individuele terapie wat oor agt dae strek. Die program vind onder die beskerming van die Kerklike Maatskaplike Raad Windhoek (KMR) plaas. Die groepe bestaan uit agt deelnemers en drie volwasse opgeleide begeleiers wat die groep hanteer. Naas die wilderniservaring word die kinders deur middel van ‘n mentor-program begelei wanneer hulle teruggekeer het uit die veld. 

Tot hede is reeds meer as 100 kinders en jong volwassenes met groot sukses gehelp om hulle gedrag te modifiseer. Tot met die voorval waarin Emmanuel Haraseb vermis geraak het, was daar nog geen ongevalle van enige aard tydens die Wildernis Terapie nie. 

Daar is goeie samewerking tussen die KMR met die Ministerie van Onderwys, wat kandidate vir die terapie nomineer, asook met skole wat onder die ministerie val en kinders nomineer vir die program. Die skole identifiseer die kandidate, waarna die Onderwys Departement en die KMR se verteenwoordigers die deelnemers volledig vooraf inlig oor die proses, die risiko’s daaraan verbonde en ook die reëls wat sal geld tydens die staptogte. Elke kind se ouers word ook vooraf ingelig en moet hulle toestemming gee alvorens ‘n kandidaat aanvaar word. Ouers teken ‘n vrywaringsvorm wat die kind op die ouer se verantwoordelikheid aan die proses laat deelneem. 
In Emmanuel se geval is die proses deur die Shifidi Sekondêre Skool waar hy ‘n leerling is, namens die leiers waargeneem agv die feit dat hulle die geskeduleerde byeenkomste nie kon bywoon nie.
Die groep waarvan Emmanuel deel was het bestaan uit 8 seuns, sewe deur die Ministerie van Onderwys genomineer en een wat deur ‘n NG-Gemeente genomineer is. Hulle is begelei deur me Pikkie Hoffman, ‘n geregistreerde maatskaplike werker in diens van die KMR. Sy is ‘n bewese en ervare stapper is in Namibië en is bygestaan deur Ds Leon Husselman van die VGK gemeente Rehoboth en ‘n Jeugwerker van Agape gemeente Windhoek en opgeleide begeleier, mnr Hardus Maritz. Ds. Husselman dien ook in die Bestuur van die KMR-Windhoek.
Tydens die staptog het Emmanuel gereeld vooruit geloop waaroor hy telkens vermaan is.
Vier dae voor sy verdwyning het hy baie ver vooruit geloop waarop Mnr. Maritz hom ingehardloop het en teruggebring het na die groep. Die groep het die aand tydens die groep gesprek vir Emmanuel gesê dat sy optrede onaanvaarbaar is omrede dit die hele groep in gevaar stel. Hy het aangedui dat hy verstaan en dat hy dit nie weer sou doen nie.
Die volgende dae het sonder voorval verloop. Op Woensdag 24 Maart het die groep ‘n baie moeilike stuk geklim waar hulle met die kettinglere (wat deur Natuurbewaring aangebring is) teen ‘n steil rotswand moes uitklim. Die groep was be-opdrag om te wag en te rus aangesien dit ‘n redelik uitputtende klim is. Hulle het verspreid in die skadu wat beskikbaar was, gerus toe Emmanuel aan die seun wat saam met hom gesit het gesê het hulle moet vooruit loop. Dié het gesê hulle moenie, aangesien hulle sal verdwaal. Emmanuel het nogtans toe self geloop.
Toe die groep wou vertrek het die leiers opgemerk dat hy nie meer in die groep is nie. Aangesien die roete op die punt moeilik is om te volg en dit lyk of die kloof waarin hulle was gevolg moet word, het die groep verdeel om te soek. Een groep het in die kloof gesoek en die ander groep het op die roete aangeloop om na hom te soek.
Die groep het van die kruin van die volgende kop vir Emmanuel sien loop op die plato. Hy was baie ver en as gevolg van ‘n sterk wind was dit sinneloos om na hom te roep.
Die leier is terug om die ander soekgeselskap in die kloof te gaan roep ten einde die groep te herenig, terwyl Mnr. Maritz en twee ander vinnig aangeloop het in ‘n poging om hom in te haal. Hulle het hom nie weer gesien nie en die groep het aangestap na die skuiling by Kapokvlakte waar hulle gedink het Emmanuel vir hulle sou wag. Daar gekom was hy nie daar nie en is daar in die omgewing na hom gesoek.
Mnr Maritz het toe ongeveer 3 km ver op die roete gehardloop om te kyk of hy hom nie sien nie, maar moes vanweë swak lig omdraai na die skuiling.

Die groep het besluit om die roete uit te stap ten einde hulp te ontbied om na Emmanuel te help soek, sou hy nie by die eindpunt wees nie.
By die eindpunt gekom is die situasie aan mnr Johannes Gawaseb van NWR gerapporteer. Mnr Gawaseb het die Namibia Nature Resorts-bestuur, die Namibiese Polisie en Natuurbewaring dadelik ingelig van die situasie en ander hulp ontbied om te help met die soektog.
Beide die Namibiese Polisie en Natuurbewaring het vinnig gereageer en soekgeselskappe is byeengebring om na Emmanuel te soek. Die Polisie se helikopter het van Donderdag tot Sondag onverpoosd gesoek terwyl spanne te voet die berg gefynkam het in die omgewing waar hy die laaste keer gesien is en in alle rigtings waarin hy moontlik kon geloop het – sonder enige sukses.
Aand-vlugte waartydens met infrarooi hitteopsporingstoerusting na hom gesoek is, was onsuksesvol. Soekgeselskappe soek steeds te voet na hom en die instansies wat help het aangedui dat hulle sal aanhou soek tot Vrydag 2 April. 

Mnr Haraseb is Vrydagoggend deur die Ministerie van Onderwys se verteenwoordiger ingelig van die situasie. Daarna is daar daagliks met hom gekommunikeer deur Me. Hoffman om hom op hoogte van sake te hou. Op Maandag het beide Me. Hoffman en Ds Husselman die familie in Windhoek ontmoet om die situasie te bespreek. Tydens die gesprek was mnre Katjiuongua en Matsuie van Shifidi Skool ook teenwoordig.
Die onkoste wat die familie gehad het is ook deur die KMR vergoed.
Ons bid steeds dat Emmanuel veilig aan sy ouers terugbesorg sal word en maak ‘n appel op die publiek om hul oë oop te hou aangesien daar ‘n moontlikheid is dat Emmanuel die pad bereik het en daar ‘n geleentheid kon gekry het met verbygaande voertuie.
Ons wil ook van die geleentheid gebruik maak om die persone en instansies wat onbaatsugtig deelgeneem het en steeds deelneem aan die opsporing pogings van harte bedank. Die Namibiese Polisie, en in besonder Kommissaris Meyer en sy senior personeel van Maltahöhe en Mariental, die helikopter bemanning wat besondere lang ure ingesit het in die soektog, die Natuurbewaring, in besonder Mnr Manie le Roux en sy personeel, NWR se personeel, EMed wat hulp gestuur het, die Namibiese Vloot wat ‘n kontingent uit Walvisbaai gestuur het, die personeel van Ababis Guest Farm en Solitaire Lodge.
Ons wil ook die Media bedank vir hulle insette.
Na inhoud
Nuwe kapèl vir huwelike op Heja Lodge
· Fourie van den Berg – fourie@namibnet.com  
Op Donderdag 1 April 2010 word ’n nuwe kerkie by die ingang na Heja Lodge oos van Windhoek ingewy. Dit beloof om ’n antwoord te bied vir voornemende trou paartjies wat 'n kleinerige, intieme kerkie soek om in te trou.

Die meeste paartjies wil nie meer formeel in groot kerke trou nie en soek eerder lodges en die natuur op. Om die rede het Fourie en sy Duitse dakmeister vriend saam 'n kerkie ontwerp wat klein, intiem en romanties is maar wat nog steeds 'heilige spasie' is. Hulle het dit in samewerking met nog 'n Duitser net buite Windhoek op Heja Lodge gebou - letterlik by die ingang na Heja bo-op 'n koppie. Die kapel is van 'n hout (uit Duitsland ingevoer) en glas.

Die kerkie kan tot 140 mense neem en alle besprekings word deur die kantoor van Heja gedoen. 
Indien jy eendag tyd het, gaan loer sommer daar in en laat my weet vir Fourie wat jy daarvan dink! 
Na inhoud
Só lyk die NG-eFamilie
Die internet het gekom om te bly! En dit het die manier waarop die kerk werk, onherroeplik verander!

Daar is een amptelike webblad van die NG-kerk by www.ngkerk.org.za. Hiervandaan kan die web-swerwer na al die sinodes van die kerk se webblaaie swerf. Daar is ook ’n gerieflike skakel-knoppie waardeur mens by NG-kerk-verwante webblaaie kan gaan inloer. (Meer daaroor hier onder.)
Die laaste dekade het daar ’n stewige netwerk van sinodale eNuus-briewe die lig gesien. By www.kerkenuus.co.za word hierdie 10 nuusbriewe op een blad toeganklik gemaak. Mens kan van hier af inteken op enige van die sinodes se nuusbriewe. Jy kan ook kennisgewings of bydraes vir nuusbriewe plaas. Die blad is só opgestel dat jy aan net een nuusbrief ’n versoek kan rig, of deur ’n enkele opsie kan jy aan al tien blaaie gelyk vra dat iets geplaas moet word.  Kyk mooi na hierdie adres: dis kerkenuus.co.za. Gemeentes en dominees kry dikwels ook kennisgewings van ’n ander adres af, naamlik kerknuus.co.za. Laasgenoemde is ’n privaat inisiatief wat teen betaling ’n diens lewer. Kerkenuus.co.za is die kerk se eie, gratis inisiatief wat elke week gesamentlik nagenoeg 8000 e-posbusse bereik.
Daar is ook ’n klompie webblaaie wat direk aan die NG-kerk verbind kan word. Hulle is:

· www.bmedia.co.za, 
· www.flam.co.za, 
· www.vonkk.co.za, 
· www.gks.org.za, 
· www.jonk.co.za, 
· www.kerkbode.co.za, 
· www.lig.co.za, 
· www.gemeentes.co.za, 
· www.seisoenvanluister.co.za, 
· www.communitas.co.za, 
· www.excelsus.org.za, 
· www.uv.ac.za/faculties/content.php?FCode=09&id=6168 (Shepherd)
Na inhoud
Camp Setenghi nooi jou na die Ugab-terras
Ondersteun ’n sendeling deur op Camp Setenghi te gaan oornag! Ja, regtig!
Só werk dit.

Jacob en Wilma Schoeman werk al sedert 1978 in die Kunene-streek. Hierdie dienswerk staan deesdae bekend as Kunene vir Christus. Hulle jongste seun, Donsie, help hulle tans met die werk. As entrepreneur het hy hard gewerk om Camp Setenghi buite Outjo te ontwikkel.

Hierdie lieflike uitspanplek in die Ugab-vallei is maar ’n uur se ry van Etosha af.  Boonop is dit die ideale basis waarvandaan mens dag-uitstappies kan onderneem na die Vingerklip, Versteende Woud en die Waterberg.

Setenghi is met natuurlike klip uit die omgewing gebou wat dit naatloos laat saamsmelt met die omgewing. Dit bied 5 twee-bed hutte, elk met sy eie badkamer. Dan is daar ook nog die kampeerplekke – elk met sy eie braaiplek, tafels en stoele. Badgeriewe spog met warm en koue water.

Mens kom by hierdie juweeltjie uit deur 4 km buite Outjo van die C38 (wat Otjiwarongo toe gaan) op die Kalfeldpad (Roete 63) af te draai. Daar is selfs ’n landingstrook beskikbaar!

Setenghi se tariewe is uiters mededingend.
Kontak hulle vir meer besonderhede by:
Posbus 547, Outjo, Namibië.
Telefoon +264 81 129 0658, Faks +264 67 313021
of epos Campsetenghi@gmail.com.

Na inhoud
 SEQ CHAPTER \h \r 1diePlan – ’n bekendstelling
· Ensie Enslin – ensie@dieplan.org 
Ek is ‘n voltydse sendeling. My roeping is om die kerk van ons Here Jesus Christus te dien met alles wat God tot my beskikking geplaas het: 17 jaar se ondervinding in gemeentelike bediening, asook 8½ jaar se ervaring as sendeling. Verder is ek mede-direkteur, fasiliteerder en aanbieder van werkswinkels van diePlan waar ons vas glo dat die kerk God se Plan is om die wêreld met die Blye Boodskap van verlossing in Jesus Christus alleen, te bereik.

Ons werk (multi-denominasioneel) tans in Suid-Afrika, Afrika, Europa & Indië. Kerke is welkom om op ons webblad   (www.dieplan.org) te gaan inloer en ons te kontak (ensie@dieplan.org; 079- 522 9680). 


Ons het verskeie produkte waarmee ons die kerke kan dien (soos die werkswinkel, ‘n Bybelstudieboek, gebedsjoernaal, ensovoorts). Verder het ek nou, na meer as twintig jaar se Evangelisasie toerustingskursusse mbv kleure, op verskeie versoeke uiteindelik ‘n toerustings-handboek beskikbaar. Dit sluit ‘n CD met alle PowerPoint opleidingsmateriaal in. (Ek sluit vir jou die buiteblad: voor- & agterblad, asook die Inleidingsblad as agtergrond hiervan in.) – Ek kry baie uitnodigings na verskeie Afrika-lande, maar het nie die fondse om die kerke daar te gaan dien & toerus nie. Daarom dat ek vrymoedigheid neem om hierdie skrywe aan jou te rig: Ek wil nie “bakhand” staan nie, maar eerder ‘n diens lewer deur hierdie boekie aan die kerk beskikbaar te stel en dit terselfdertyd te gebruik om fondse vir die opleiding in Afrika, te genereer. Dit kos R50.00 (CD ingesluit) + posgeld. Die Engelse vertaling sal DV teen die einde van 2010 beskikbaar wees.
Na inhoud
Ons bid vir die wêreld

· Thijs van der Merwe – aan die hand van Patrick Johnstone en Jason Mandryk se Operation World 
Sjina: Hong Kong Ons hanteer Hong Kong afsonderlik aangesien dit tot 1997 onder Britse beheer was en steeds spesiale dispensasie onder Kommunistiese Sjina geniet. 1092 vk km bergagtige skiereiland met nog 230 eilandjies. 7,2 miljoen inwoners - hulle was in 1945 maar 600 000, maar het gegroei met vlugtelinge uit Sjina en is een van die digsbevolkte gebiede in die wêrld. Hong Kong het onder Britse beheer gekom in 1842 tydens die sg Opium oorloë, en hulle het die bewind in 1997 afgegee per ooreenkoms met Sjina. Die oorname is onderhewig aan ‘n onderhandelde skikking waarin die regte en ekonomiese strukture vir 50 jaar gewaarborg word. Sjina is verantwoordelik vir verdediging en buitelandse beleid. Dusver het Sjina by die ooreenkoms gehou. Die ekeonomie het vinnig gegroei onder Britse beheer en liberale handels beleid wat gehandhaaf was en is een van die rykste stede ter wêreeld en die 8e grootste ekonomie in die wêreld! Dit het onder andere gedien as lokomotief vir snelle modernisering in Sjiina na inlywing en speel ‘n deurslaggewende rol in Sjina se ekonomiese ontwikkeling. Na inlywing het die groei egter afgeneem en het dit ook veroorsaak dat daar ‘n insinking was ekonomies. Nogtans bly Hong Kong belangrik. Na inlywing het die staat ‘n sekulere staat geword met godsdiensvryheid, gabaseer op ‘n ooreenkoms van geen inmenging wedersyds. Chinese gelowe: 66.13%; nie-Gelowig 18.25%, Christene 10.05%, Ander 3.3%, Muslim 1.5%, Hindoe 0.25% en Joods 0.02%.

Loof die Here vir: * Die suksesvolle verloop van inlywing by Sjina. Daar was baie vrese tov vryhede en godsdiensvryheid, niks daarvan is bewaarheid nie.

* Hong Kong het ‘n deur na Sjina geword in terme van die evangelisering van mense op die vasteland.

Tree in vir: * Die voortsetting van vryhede wat ook die Christelike godsdiens ten goede kan kom, dat die leiers van Hong Kong wysheid sal hê in hulle interaksie met die kommunistiese regering wat oor hulle aangestel is en met wie hulle moet onderhandel oor die beheer en beleid in HK;

* Die Christene wat 10% uitmaak van HK se bevolking - dat hulle invloed deur ‘n netwerklvan skole en hospitale sal voortduur en geleenthede sal skep vir evangelisasie. Bid ook dat die kerk standvastig sal wees en sal aanhou staan vir die Waarheid van die Evangelie en in hul profetiese rol;

* Die kerk in Hong Kong wat vinnig gegroei het tussen 1960 en 1980 en daarna afgeneem het in getalle as gevolg van emigrasie voor die inlywing; bid vir die selgroep beweging wat die beste manier was om mense te bereik, dat hulle relevant sal bly; loof die Here vir groei na die inlywing wat ongeveer die verlies aan lidmate goedgemaak het - dit alles deur nuwe bekeerlinge!
Na inhoud
Sondag Onder die Kameelboom

Daar sal op Sondag 4 April 2010 geen uitsending van Onder die Kameelboom, die radio-inisiatief van die NG Kerk, wees nie. Uitsendings hervat DV. weer op Sondag 11 April 12:00 op Kanaal 7.

Na inhoud
teo.co.za
Van die Universiteit van Pretoria af word daar weekliks ’n nuusbrief gestuur wat internet-skakels bevat na akademiese artikels. Feldmuis beoog om dit voortaan weekliks aan sy lesers deur te gee.

In Nuusbrief 2010.5 skryf Gerda de Villiers skryf oor die profeet: wie hy was en waar hy vandaan gekom het. Jurie le Roux skryf verder oor die geskiedenis van die eksegese en fokus op pase en die Ou Testament.

Ten slotte resenseer prof Hennie Pieterse die boek van Rein Bos oor die prediking van die Ou Testament in 'n Christelike konteks.

Na inhoud
Giggel
 Liewe Lena 

Ek is 'n 23-jarige bevryde vrou wat al twee jaar lank op die Pil is. Dit raak nou duur, en ek dink my kêrel moet begin om die helfte te betaal. Maar ek dink nie ek ken hom goed genoeg om met geld oor hom te praat nie. 

Liewe Lena 

Ek is al drie maande lank met Dries getroud. Ek het nie geweet hy het 'n drankprobleem nie. Totdat hy een aand nugter by die huis gekom het. 

Liewe Lena 

Twee vroue het in die woonstel regoor my ingetrek, een middeljarig en die ander een in haar vroeë twintigs. Hulle gaan oral saam en ek het nog nooit 'n man gesien wat by hul woonstel inkom of uitgaan nie. Dink jy hulle is Lebanese? 
Na inhoud
Met Feldstraat-liefde
Die Feldmuis

Kuier ook op ons webblad 
	In die volgende week verjaar hulle...

	· Schalk vd Merwe (Oude Rust Oord): Vrydag 2 April; 061-227023; ouderust@mweb.com.na 

· Wessel Oosthuizen (Koës): Maandag 5 April; 063-252 705; wesselo@mtcmobile.com.na  

· Deen Theron (Pionierspark): Woensdag 7 April; 061-241795; atheron@mtcmobile.com.na 

· Swarts Ester (Suiderhof): Woensdag 7 April; 061 307371; swartsc@iway.na 

’n Spesiale geluk-drukkie van Feldmuis af!


Die Feldmuis sê…

